
MINUTI

Il-Minuti tal-Laqgħa Nru 33 li saret nhar l-Erbgħa, 13 ta’ Mejju 2020 ġew ikkonfermati.

PREŻENTAZZJONI TAR-RAPPORT ANNWALI 2019 MAĦRUĠ MILL-UFFIĊĊJU TAL-KUMMISSARJU GĦALL-GĦAQDIET VOLONTARJI

IĊ-CHAIRPERSON (Onor. Etienne Grech): Illum għandna l-preżentazzjoni tar-rapport annwali tal-2019 maħruġ mill-Uffiċċju tal-Kummissarju għall-Għaqdiet Volontarji. Bħalma hija l-prassi bħalissa, minħabba l-pandemija tal-COVID-19 se nagħmlu l-laqgħa mal-Kummissarju għall-Għaqdiet Volontarji, Dr Abela Medici, permezz ta’ video conferencing. Dr Abela Medici, x’tista’ tgħidilna dwar ir-rapport annwali tal-Uffiċċju tal-Kummissarju għall-Għaqdiet Volontarji tas-sena li għaddiet. 

DR ANTHONY ABELA MEDICI (Kummissarju għall-Għaqdiet Volontarji): Ir-rapport annwali li ppreżentajt jittratta żewġ fatturi; l-ewwel nett li din hija l-ewwel sena meta ġiet attwata totalment il-liġi li għaddiet fis-6 ta’ Novembru 2018. Is-sena 2019 kienet l-ewwel sena li stajna nottemporawha in full. U t-tieni, f’Diċembru tal-2018 l-Awditur Ġenerali kien għamel audit survey tal-Uffiċċju tiegħi u kien ressaq ir-rapport tiegħu anke lill-Parlament, u allura jien iffokajt fuq ix-xogħol li għamilna in relation mar-rapport tal-Awditur Ġenerali biex nuri kemm aħna tajna kas ta’ kważi – għax mhux dejjem stajna nagħmluh – kull suġġeriment li tana, u in relazzjoni wkoll max-xogħol li qed nagħmlu. Il-ġist tar-rapport ibbażajtu item by item fuq ir-rakkomandazzjonijiet li għamel l-Awditur Ġenerali fuq l-operat tal-Uffiċċju. B’hekk weġibt ukoll lill-Awditur Ġenerali li, ovjament, għandi l-ikbar fiduċja fih u fl-Uffiċċju tiegħu u jien l-ewwel wieħed li nagħmel dak kollu possibbli biex nimxi mar-rakkomandazzjonijiet li għamel. 

Ir-rapport inġenerali jittratta wkoll dwar ix-xogħol kollu li għamilna fl-Uffiċċju, jiġifieri hemm numru ta’ każijiet ta’ organizzazzjonijiet li daħħalna matul is-sena, u dawn żidniehom bil-kbir. Fil-fatt minn 134 matul l-2018 issa tlajna għal 235 matul l-2019. Dħalna wkoll fuq il-prinċipju tal-mandatorja, jiġifieri l-akbar żewġ prinċipji fundamentali li kien hemm fil-liġi tal-2018 kienu li l-għaqdiet volontarji li għadhom mhumiex enrolled magħna jridu bilfors jiġu enrolled b’mod mandatorju għax inkella kienu se jeħlu multa minn meta l-Kummissarju jiddeċiedi d-data finali. U dik id-data jien kont tajtha bħala t-30 ta’ Ġunju tal-2019 u ġiet ippubblikata fil-gazzetti, jiġifieri kien hemm press release u għaldaqstant suppost li kulħadd jaf li kellu jiġi enrolled mandatorjalment  mal-Uffiċċju tiegħi. Fil-fatt kien hemm ħafna għaqdiet li ġew enrolled u dan nistgħu narawh min-numri li żdiedu. 

L-issue l-oħra kienet il-punt kruċjali fil-liġi li huwa s-subartikolu (9) tal-artikolu 34, fejn dan qed jagħti poter lill-Kummissarju sabiex jinvestiga u jitlob lill-banek jagħtuh l-asset tracing tal-organizzazzjonijiet li jkunu taħt investigazzjoni min-naħa tiegħu. Din mexxejnieha sew fl-2019 u għamilna mill-inqas sitt asset tracings mill-1,849 organizzazzjoni li kien hemm enrolled magħna sa dak iż-żmien. Fil-fatt illum tlajna għal aktar minn 1,900 organizzazzjoni enrolled magħna. Mix-xogħol li għamilna ħarġu mill-inqas żewġ każi fejn kien hemm affarijiet li, għalija, ma kenux aċċettabbli u għalhekk għaddejthom lill-FIAU sabiex jinvestigaw huma, kif għandi l-poter u l-obbligu tal-liġi li nagħmel meta nsib xi ħaġa li tista’ tkun mhux konformi mal-Money Luandering Act u mal-Funding of Terrorism Act. 

Biex nagħmel dan ix-xogħol kelli bżonn in-nies, li wara ħafna ħin u żmien, bil-mod il-mod bdew ġejjin. Illum qegħdin kumpliment ta’ 15-il persuna u nisperaw li sa nhar it-Tnejn li ġejjin niżdiedu bi tlieta oħra. Madankollu l-organogram tal-Uffiċċju jirrikjedi li sal-aħħar tas-sena, dejjem jekk ma jinqala xejn aktar minħabba l-COVID-19 għax bħalissa tħawwadna ftit, suppost li nkunu 49 persuna għax l-ammont ta’ xogħol li hemm involut fl-investigazzjonijiet li tirrikjedi l-Moneyval huwa enromi. Tlieta min-nies tiegħi, jien u żewġ diretturi, qegħdin involuti direttament fin-National Coordinating Committee  tal-Ministeru għall-Finanzi, u nattendu regolarment għal-laqgħat kollha tal-NCC. Apparti minn hekk nattendu wkoll għal-laqgħat kollha organizzati mill-NCC. Barra min hekk nirrispondu wkoll it-talbiet kontinwi tal-Moneyval biex nagħtuhom update fuq x’qegħdin nagħmlu, x’għamilna s’issa, fejn wasalna, eċċ. Il-ħin kollu għaddejjin, sal-lum stess, b’rapporti mill-inqas tlieta, erbgħa fil-ġimgħa, li qed jaħlu ħafna ħin tan-nies tiegħi u tiegħi wkoll biex nirrispondu għall-kwestjonijiet li għandhom il-Moneyval. Meta ngħid “ħela ta’ ħin” mhux qed ngħid hekk fil-veru sens tal-kelma imma l-Moneyval tibgħat il-kwestjonarji tagħha u aħna nipprovaw nagħmlu ħilitna kollha għall-ġid ta’ pajjiżna biex nissodisfaw ir-regolamenti kollha li jkunu rikjesti minna. U ovvjament dik teħdilna ħafna ħin imma qegħdin nagħmluha. 

Hemm ħafna iżjed affarijiet x’wieħed jista’ jitkellem fuqhom. Pereżempju, xi ħaġa oħra li qegħdin nagħmlu huwa li kull organizzazzjoni, meta tapplika biex tagħmel l-enrollment tagħha, nibagħtu l-amministraturi kollha msemmija fil-lista lill-awtoritajiet kompetenti biex nagħmlu due diligence fuqhom. Mela kull membru u kull amministratur ta’ kull organizzazzjoni li huma enrolled magħna saret due diligence fuqhom. Il-problema hi li dan id-due diligence ma tistax tagħmlu darba biss u daqshekk imma jrid isir fuq bażi regolari u allura jirrikjedi ħafna riżorsi tal-Uffiċċju. Għal din ir-raġuni fl-aħħar wasalna biex nixtru software apposta li jkun jista’ jagħmlilna due diligence on a regular daily basis ta’ kull organizzazzjoni u ta’ kull amministratur wherever he is in the world. B’hekk inkunu f’sitwazzjoni li nkunu nafu in real time x’qed jiġri min kull amministratur ta’ kull organizzazzjoni u nkunu nafu jekk huwiex jimxi mal-liġi jew le! 

Qegħdin niċċekkjaw ukoll dawk l-organizzazzjonijiet kollha li qegħdin hemm barra u li minkejja li bgħatna l-press release baqgħu xorta waħda m’għamlux l-enrollment tagħhom. Għal dan il-għan qabbadt persuna sabiex tagħmel media monitoring, fejn ta’ kuljum tiċċekkja l-media, kemm social media kif ukoll gazzetti lokali, u tara liema organizzazzjonijiet qegħdin jirreklamaw jew jiftaħru b’xi ħaġa li biha nkunu nafu li dawn jeżistu u allura nkunu nistgħu nibagħtulhom ittri legali biex jew jottemporaw ruħhom jew inkella jibdew jeħlu l-penali minn Ġunju tas-sena l-oħra!  

L-Uffiċċju tal-Awditur Ġenerali kkumenta li sal-2018 kien għad hemm diversi għaqdiet li ma kenux qegħdin jibagħtu l-annual returns tagħhom u fil-fatt, semma li kien hemm 65% tal-organizzazzjonijiet volontarji li ma ppreżentawx l-annual returns. Dawn is-sena l-oħra naqqasniehom għal 44%. Din is-sena qbadna dawk kollha li huma defaulters sal-2016 u bgħattnielhom ittri legali sabiex jottemporaw ruħhom jew inkella naqbdu u kif tagħtini s-saħħa l-liġi, nikkanċellawhom bħala organizzazzjonijiet volontarji. Fil-fatt fil-Gazzetta tal-Gvern ta’ din il-ġimgħa stess se toħroġ lista ta’ organizzazzjonijiet volontarji li ma bagħtux l-annual returns għal tlieta, erba’ snin u li allura tajt l-ordni sabiex jiġu kkanċellati. U din il-lista se tkun fil-Gazzetta tal-Gvern. 

Tant hemm xogħol li nibda ninsa x’għamilna imma hemm ħafna xogħol li qed isir il-ħin kollu, speċjalment fejn qed naraw li l-organizzazzjonijiet kollha qegħdin jagħmlu xogħolhom sew. Bħala Kummissarju ngħin ukoll lill-organizzazzjonijiet għax ħafna minnhom jagħmlu xogħol tajjeb imma jkun hemm ftit li jonqsu milli jagħmlu xogħolhom skont il-liġi, u allura hemmhekk fejn jidħol ix-xogħol tar-regolatur. Il-liġi tal-volontarjat tgħid li l-Kummissarju għandu jgħin lill-għaqdiet volontarji u mhux biss li jirregolahom. Jien dak l-irwol nagħtih ħafna aktar importanza u huwa għal qalbi li nipprova ngħinhom fejn nista’ billi nagħmlulhom workshops online dwar kif jipproteġu lilhom infushom kontra l-money laundering u l-funding of terrorism. 

Nagħmlulhom workshops kif għandhom jimxu bħala best practice, nibagħtu notices through the Malta Council for the Voluntary Sector permezz tal-emails meta jkun hemm xi laqgħat, konferenzi jew seminars, ħalli jkunu updated u kull meta jkollhom bżonn ta’ xi ħaġa jistgħu jikkuntattjawni u jien nismagħhom u nara x’ikollhom bżonn. Ikun hemm minnhom li jilmentaw bejniethom u jkollhom ġlied intern u allura nipprova nikkalmahom u nirranġa s-sitwazzjoni. Ovvjament, fejn ma nkunx nista’, ikolli nieħu l-azzjoni neċessarja biex nikkontrollahom, imma inġenerali, ħafna darbi jaċċettaw ix-xogħol li nagħmel. Ma nafx jekk din l-ispjegazzjoni fil-qosor kenitx biżżejjed imma jekk tridu tagħmluli xi mistoqsijiet nipprova nweġibkom.  

IĊ-CHAIRPERSON: Grazzi. Fil-fatt kollha kemm aħna għandna kopja tar-rapport annwali u issa se ngħaddi għal round ta’ mistoqsijiet. L-Onor. Robert Cutajar. 

ONOR. ROBERT CUTAJAR: Dr Abela Medici, insellimlek. Illum qiegħed hawn f’dan il-Kumitat għaliex jiena l-kelliem ewlieni tal-Oppożizzjoni fuq l-NGOs. Matul l-aħħar ġimgħat kellna l-opportunità li niltaqgħu ma’ numru minnhom u din il-ħidma se tkompli fil-ġimgħat u fix-xhur li ġejjin. M’ilux ħarġet ċifra uffiċjali ta’ kemm hemm ħaddiema – full-time u part-time - jaħdmu fi ħdan l-NGOs u ssemmiet iċ-ċifra ta’ 5,000 persuna. Tikkonferma din iċ-ċifra? Lil hinn minn dan ir-rapport li se nkun qed niflih bir-reqqa fil-jiem li ġejjin, xtaqt nistaqsik jekk kellekx talbiet mill-NGOs għall-għajnuna - għaliex ċert li kif qed jaslu għandna waslu għandek ukoll – minħabba dak kollu li qed tikkawża din l-imxija fuq numru ta’ NGOs? 

Nixtieq nistaqsik jekk kienx hemm talba uffiċjali lilkom. Min-naħa tagħna, bħala Oppożizzjoni, għamilna talba uffiċjali biex ikun hemm ċerti għajnuniet li jmorru lil hinn mill-wage supplement, u dik naf li l-Gvern għen u kien hemm numru ta’ NGOs li bbenefikaw. Però lil hinn mill-pagi jew parti mill-pagi li jgħaddu għand il-ħaddiema, f’dak li għandu x’jaqsam mal-operat ta’ dawn l-NGOs, li mill-informazzjoni li għandi għandhom problemi serji, anke post-COVID-19, u mhux se jkunu f’pożizzjoni li jkomplu joperaw jekk ma jkollhomx għajnuna diretta, intom għamiltu xi talba f’dan ir-rigward? Naf li l-Gvern, permezz tal-Għaqda tal-Baned, ta fond partikolari li jammonta għal madwar €2,000 għal kull għaqda tal-banda li għandna f’pajjiżna, però lil hinn mill-każini tal-baned, ikun tajjeb li ngħinu lill-għaqdiet volontarji l-oħra għaliex dawn jifformaw parti mit-tessut soċjali li għandna f’pajjiżna. Għalhekk xtaqt nisma’ mingħandek jekk kienx hemm talba uffiċjali sabiex ikun hemm pakkett finanzjarju dirett għal dawn l-NGOs minħabba li post-COVID-19 dawn se jkunu qed jiffaċċjaw problemi serji. 

DR ANTHONY ABELA MEDICI: S’issa magħna ma kienx hemm din id-domanda mill-organizzazzjonijiet volontarji, però in conjunction mal-Malta Council for the Voluntary Sector tlabna - u ġiet aċċettata - lill-Ministeru għall-Edukazzjoni sabiex dawk l-organizzazzjonijiet volontarji li għandhom kirjiet li qed iħallsu lill-Gvern, dawn jiġu waived sakemm tgħaddi din il-problema tal-COVID-19. Din saret mill-inqas xahar u nofs xahrejn ilu u ġiet appoġġjatha totalment mill-Malta Council for the Voluntary Sector. Li għamilt ukoll huwa li peress li l-liġi timponi fuq l-organizzazzjonijiet volontarji li jridu jissottomettu l-annual returns u l-annual accounts tagħhom f’dati speċifiċi, skont jekk humiex kategorija 1, kategorija 2 jew kategorija 3, u ovvjament naf li biex jiltaqgħu u jagħmlu l-annual general meetings bħalissa huwa daqsxejn ta’ problema, ħriġt ordni li ġiet ippubblikata u mogħtija lill-organizzazzjonijiet volontarji kollha, permezz tal-bulk email tal-Malta Council for the Voluntary Sector, fejn qed nagħtihom ċans sa tliet xhur wara li l-awtoritajiet tas-saħħa jwaqqfu r-regolamenti li għamlu fuq is-saħħa tan-nies sabiex jippreżentaw l-annual returns tagħhom. Mela ma jippreżentawhomx f’Marzu jew f’Ġunju jew f’Awwissu imma tliet xhur wara li l-awtoritajiet  tas-saħħa jneħħu r-regolamenti dwar ir-restrizzjonijiet tal-COVID-19. Naħseb li kont raġonevoli ħafna sabiex il-liġi tiġi attemporata għax fl-istess ħin ma nistax ma nħallihomx jippreżentaw l-annual returns. L-iskop kollu tal-liġi huwa proprju fuq hekk.  

L-irwol tiegħi huwa dak ta’ regolatur u allura ma nistax nidħol f’dak li għandu x’jaqsam ma’ fondi u mhux fondi. Li hu żgur hu li artikolu 4 tal-liġi jgħid li l-ebda organizzazzjoni governattiva, kemm jekk hi Ministeru, kemm jekk hi aġenzija kif ukoll jekk hi awtorità, ma tista’ tagħti fondi pubbliċi lil dawk l-organizzazzjonijiet li, l-ewwel nett ma jkunux enrolled u t-tieni, mhux talli hekk biss imma talli dawk l-organizzazzjonijiet li jkunu enrolled u ma jkunux compliant, jiġifieri li ma jkunux issottomettew l-annual returns u l-annual accounts fis-snin preċedenti. Mela dawk mhumiex intitolati għall-fondi u l-Gvern ma jistax jagħtihom! Biex tkompli tagħqad, il-Ministeru għall-Finanzi kien ħareġ ukoll ministerial directive mis-Segretarju Permanenti tiegħu, is-Sur Alfred Camilleri, fl-14 ta’ Ġunju 2019, fejn bagħat ittra lill-Ministeri kollha, Ċirkolari Nru 2 tal-2019, fejn qalilhom li ma jistgħux jagħtu fondi tal-Gvern jew tal-EU lil dawk l-organizzazzjonijiet li ma jkunux enrolled u li ma jkunux compliant. 

Mela kemm min-naħa tal-artikolu 4 tal-liġi kif ukoll min-naħa tal-Ministeru għall-Finanzi dik hija l-ordni li hemm eżistenti bħalissa. L-għaqdiet volontarji, sakemm ikunu bona fide u jagħmlu xogħolhom, jippreżentaw l-annual returns tagħhom u jkunu compliant għandhom dritt għall-fondi. U jien m’għandi l-ebda problema biex jeħduhom imma min-naħa l-oħra, dawk l-għaqdiet li mhumiex compliant ma jistgħux jingħataw fondi u huwa kontra l-liġi li tagħtihom il-fondi. 

ONOR. ROBERT CUTAJAR: Nirringrazzjak tar-risposti tiegħek. Xtaqtek ukoll tikkonfermali n-numru preċiż ta’ kemm hemm impjegati jaħdmu fis-settur tal-volontarjat. 

DR ANTHONY ABELA MEDICI: Jiddispjaċini m’għandix dak ir-record. M’iniex intiż fuq ir-records ta’ kemm hemm impjegati jaħdmu mal-orgnaizzazzjonijiet volontarji. 

ONOR. ROBERT CUTAJAR: M’ilux ħarġet iċ-ċifra li tqarreb il-5,000 ruħ. Xtaqt inkun naf just for the records. 

DR ANTHONY ABELA MEDICI: M’għandi l-ebda raġuni għalfejn niddubita minn dik iċ-ċifra. 

ONOR. ROBERT CUTAJAR: Qed nieħu gost għaliex bħala Oppożizzjoni għamilna l-istess rikjesti lill-Gvern f’isem l-NGOs li ltqajna magħhom u oħrajn rigward l-għajnuna f’dak li għandu x’jaqsam mal-eżenzjonijiet ta’ kirjiet jew miżati u affiliation fees relatati mal-operat tagħhom. Imma dawk l-organizzazzjonijiet mhux governattivi li fil-preżent għandhom l-applikazzjonijiet tagħhom li qed jiġu pproċessati, se jkun hemm xi forma ta’ konċessjoni minħabba s-sitwazzjoni straordinarja li qegħdin ngħixu fiha u peress li kien hemm ir-rieda biex japplikaw imma minħabba din is-sitwazzjoni jew minħabba li l-volum ta’ xogħol waqa’ ftit lura minħabba din is-sitwazzjoni li m’għandekx kontroll fuqha inti u n-nies tiegħek? Hemm xi possibilità li dawn jiġu mħarsa u jingħataw xi forma ta’ eżenzjoni għall-fatt li hemm applikazzjoni għaddejja fil-proċess? 

DR ANTHONY ABELA MEDICI: L-unika ħaġa li nista’ niddikjara hi jekk organizzazzjoni hijiex compliant jew le. Jien ma nagħtix fondi u bħala regolatur ma nidħolx fit-qassim ta’ fondi. Dak ix-xogħol jaqa’ taħt entijiet oħrajn. 

ONOR. ROBERT CUTAJAR: Le, mhux bħala tqassim. Jekk tinformawhomx li hemm il-proċess għaddej biex dawn ikunu jistgħu jibbenefikaw. 

DR ANTHONY ABELA MEDICI: Jekk hemm proċess għaddej u ssottomettew l-annual returns tagħhom u għadhom in the process of being processed, jistgħu jużaw il-compliance certificate tas-sena ta’ qabel. Dak ikun għadu validu sakemm għadna qegħdin nipproċessaw ir-returns tagħhom. U minħabba raġunijiet ta’ COVID-19 ma jistgħux jippreżentaw l-annual returns tagħhom, issa jistgħu jippreżentawhom sa tliet xhur wara li jispiċċaw ir-restrizzjonijiet mill-awtoritajiet tas-saħħa. Hemmhekk f’dak il-każ huma jistgħu jkunu intitolati. Però jien parir biss nista’ nagħti. 

IĊ-CHAIRPERSON: Grazzi. Aħna smajna li dawk l-organizzazzjonijiet volontarji li għandhom il-baġit tagħhom inqas minn €5,000 xorta jridu jirreġistraw ruħhom. Imma xorta waħda huma obbligati li jippreżentaw il-yearly accounts tagħhom? 

DR ANTHONY ABELA MEDICI: Iva. Dawk l-organizzazzjonijiet li qegħdin hemm barra u ma kenux enrolled qabel il-mandatorja, issa bil-mandatorja għandhom l-obbligu li jiġu enlisted. Imma f’dak il-każ huma enlisted u mhux enrolled. Dik jistgħu jagħżlu huma. Jekk ikunu enlisted ma jistax ikollhom talbiet għall-fondi mingħand entitajiet governattivi. L-enlistment ma tkoprihiex dik. Jekk ikunu jridu jitolbu l-fondi jridu bilfors ikunu enrolled. Is-sena l-oħra kien hemm 17-il organizzazzjoni li għażlu li jkunu enlisted għax kienu lesti li ma jeħdux fondi mingħand il-Gvern. Jistgħu jieħdu fondi mill-privat, u ma nsibx problema dwar dan, imma fondi mingħand il-Gvern ma jistgħux jieħdu skont il-liġi. Dawk huma kollha organizzazzjonijiet li jew ikunu taħt il-€5,000 jew inkella ma jkollhomx social purpose ċara li timponi l-liġi biex ikunu eleġibbli li tiġi enrolled. Jekk ikun hemm dubju dwar is-social purpose jew dwar il-public purpose li timponi l-liġi fuqna, allura hemmhekk nagħtuhom parir li they enlist themselves minflok they enroll. 

IĊ-CHAIRPERSON: U l-annual accounts tagħhom iridu jagħmluhom xorta? 

DR ANTHONY ABELA MEDICI: Mhux jagħmlu l-annual accounts imma jridu jagħtu a brief summary tal-accounts tagħhom. Imma m’hemmx għalfejn imorru għand l-awditur jew għand l-accountant. 

IĊ-CHAIRPERSON: Meta l-organizzazzjonijiet volontarji jagħmlu fundraising, dawn ikunu eżentati mill-VAT? 

DR ANTHONY ABELA MEDICI: Dak id-Dipartment tal-VAT jista’ jwieġbek u mhux jien. Però suppost li dawn jiddikjaraw id-dħul li jkunu għamlu mill-fundraising. Mit-taxxa eżentati imma ma naħsibx li huma eżentati mill-VAT. Tinsiex li s-sena l-oħra l-Gvern kien ħareġ regola fid-Diskors tal-Baġit fejn qal li dawk l-organizzazzjonijiet li jaqilgħu inqas minn €20,000 u mbagħad telgħet fuq il-parir tagħna stess għal €50,000, jiġifieri dawk li jaqgħu taħt kategorija 1, ikunu eżentati mit-taxxa. 
IĊ-CHAIRPERSON: Inti semmejt il-Moneyval. Nafu li - mhux qed ngħid li tiġri f’Malta – hemm pajjiżi, anke pajjiżi Ewropej, fejn l-NGOs jew l-organizzazzjonijiet volontarji jintużaw fil-money laundering u ovvjament il-Moneyval fuq hekk qiegħda. Ta’ min hu l-kompitu biex janalizza l-organizzazzjonijiet volontarji ħalli jara li ma jsirux abbużi ta’ money laundering? Intom jew l-FIAU jew il-Pulizija? 

DR ANTHONY ABELA MEDICI: Il-kompitu jaqa’ fuqna li nivverifikaw l-annual accounts u l-annual returns ta’ kull organizzazzjoni, u li niċċekkjaw dwar jekk hemmx problemi ta’ money laundering u jekk hemmx dubju ta’ money laundering. Jekk ikun hemm l-inqas dubju jien niskatta l-investigazzjoni through the banks u niċċekkja l-bank accounts ta’ dawn l-organizzazzjonijiet, inkluż il-bank accounts tal-amministraturi tagħhom biex nara jekk hemmx xi tbagħbis. Jekk ikolli dubju li jkun hemm xi tbagħbis, immedjatament bħalma diġà għamilt, ngħaddi x-xogħol kollu jew kopji tax-xogħol kollu li nkunu għamilna lill-FIAU, lill-Pulizija u lill-entitajiet l-oħra li jistgħu jkunu involuti f’dawn il-każijiet. 

IĊ-CHAIRPERSON: Grazzi. Nitolbok tagħmel ir-rimarki konklussivi tiegħek ħalli nagħlqu l-laqgħa. 

DR ANTHONY ABELA MEDICI: Jien u l-Uffiċċju tiegħi nipprovaw nagħmlu xogħolna bl-aħjar mezz possibbli biex ngħinu lill-għaqdiet volontarji. Napprezzaw l-għajnuna kollha li jkollna bżonn biex nagħmlu dan ix-xogħol għax il-Moneyval, kif diġà semmejt, timponi fuqna obbligi kbar sabiex naslu li nidentifikaw jekk ikunx hemm tbagħbis ta’ money laundering u funding of terrorism. Il-Moneyval toqgħod fuq il-FATF Rules u dawn jiddikjaraw li one of the major problems of money laundering hija proprju fuq l-organizzazzjonijiet volontarji! Dik ħarġitha l-FATF u allura titfa’ ħafna aktar obbligu fuqna li nagħmlu dan ix-xogħol, kif fil-fatt qed nagħmlu. Dalwaqt tibdew taraw ukoll ir-riżultati tagħhom għax il-Moneyval qed tinsisti li mhux biss nagħmlu x-xogħol, li mhux biss niċċekkjaw, imma jridu jkunu jafu wkoll x’azzjonijiet ħadna u kemm ressaqna nies lill-Pulizija - għax jien m’għandix poter li nressaqhom il-Qorti – u kemm nitolbu multi skont il-liġi talli m’obdewx ir-regolamenti ta’ Chapter 492. Dawn ikunu jridu jafu x’azzjonijiet ħadna biex naraw li dawn l-organizzazzjonijiet ikunu konformi u ma jkunx hemm tbagħbis fuq il-Moneyval. 

Fil-fatt, fir-rapport tiegħi, semmejt li kelli mill-inqas sitt organizzazzjonijiet mill-1,890, jiġifieri mhux qed nitkellmu fuq ħafna, li fl-opinjoni tal-Uffiċċju tiegħi, setgħu kienu involuti fi kwestjonijiet mhux biss ta’ money laundering imma anke ta’ funding of terrorism! U allura dawn għaddejthom lill-FIAU u lill-Pulizija kif ukoll lin-National Coordinating Committee biex ikun jaf x’qiegħed jiġri. Grazzi. 

IĊ-CHAIRPERSON: Mela wasalna fit-tmiem ta’ din il-laqgħa. Nirringrazzja lil Dr Abela Medici, lill-Membri preżenti kif ukoll lill-istaff ta’ dan il-Kumitat. Aħna naġġornaw għal nhar l-Erbgħa li ġejjin. Nirringrazzjakom.  

[bookmark: _GoBack]Fil-5.29 p.m il-Kumitat aġġorna għal data u b’aġenda li jiġu komunikati aktar tard. 

